
Maaq ata Bunun a makusia kaliiv matindun i tavuk na-isa-
ama ki uvavaz-az. Paka haan bai Aquz tu linigaiban pasaduu
ki maikikingna mita tu, asa tu sasaugbung maimadadaingaz tu
sinkadaidaz. Madia laupadau ka uvavaz-az nitu tan-a mada-
daingaz tu sinbabazbaz, mapiqdi ki madadaingaz.

lhaan ata amin tavuk tun taldain, maszang dau ka tavukun
imita lumagq, maszang luqi tun tu haiza ka sinuk takdadaan tu
atitikisang tu luqi. Inin-ita ata masabaq, maun i qaisin, pisqa-
itmal, situ tu siin mutaki’. Aasa amin tu nitu panpungul tu
madia a bunun minama mita tu uvaz-azang ata.

Thaan laupadau tu tusa’, ulanin ata Taluu siin Putun tu
is-aang, kama niin ata mililiskin imita tu madadingaz. Paunin
mita madadaingaz sintakukunav tu mavail. Papiain a madada-
ingaz untinian, panhalangan, unsauqzangan, mitkuas ilumagq.
Aupa uka dau ka uvavaz-az saipuk intaa.

Maszang tutuza bai Aquz ta sinkadaidaz tu : “Ni-tu niap-tu
haiza ma-da-dai-ngaz” “Au dau aam, maszangin sintataku-
nav, ta vailunin.”

Magqtuang ata Bunun makikingna sasaugbung saduu imita tu
madadaingaz, sisili bai Aquz tun sasaugbung malka minama
istuun tu tavuk ta sauhaan musugqis muhaan mai-asang.

Samantukan baita a musinsingin tu tavuk, tailmadiain a tavuka
vivilisun ihaan sinbalungta, laqusulan a sinbalung, laqusulan a
baungku, laqusnlan amin a tavuka, maqahutin a tavuka sakun, niin
sa-unian tu tavuk, maqgaspanin. Panpungulin a bai a tu lainikuaq dau
aipa maikaiha ki tavukta.

Muvazis a mantan vili nastu sikving a, musunsun a tas-a mantan
vanan tu sinkus, mungain tuza maszang i pinanaq tu haval, pankulapha




thaan dalaq nastu. Madia a mapataspatas tu sintatatbang, makatpalin a
tavuka saduan. Musisingsing a tulmi, maszangin 1 lamis lukis. muktasin
a tas-a singkus tavuk, nitu iapun tu tukaziza isqai-isaqin aipa pasiqalqal,
maszang tutuza minupituq ima tu bunun, kaupin dau tas-a ima a maqtu-
ang ikma-aiun.

Makantangqa a baia samantuk 1 tavukta, nii aipa babazbaz, utu-
unun istaa masamsam a tavuka, maun a ngulus i niang pinatus tu
kakaunan. Sanahaan aipa baning saduu, malunkauzu aipa malunqu,
pusauzatun istaa ka a dusa bantas, dazaun a a ima haan makulahutin tu
pinasaq, maszang tuza matitingdung i hulus. Pisdadaidaz a bai Aquza
tusasaus, uka bunun utan-aan tu maaq dau istaa tusasausun.

Au a-mu uva-vaz-az

Ni-tu niap-tu haiza ma-da-dai-ngaz
Hin-dii ka i-muu mai-lu-maq-un
Hin-dii ka i-muu qa-qait-ma-lan-un
Hin-dii ka i-muu u-na-ta-ta-an-un
Au a-mu ma-ta-pu-ngu-lin

Tudiip tu laupang dau ka bai a sizaun 1 bunun, nii aipa sainiduu ki
naminbananaz istaa. Lusqa aipa situsnuun antabanun, sia dau banan-
anaz ansagan istaa mapulumagq. Saivan i madadaingaz siiq mapaquu ki
tastu siiq danum. Aupa masmuavin tu madiqu, sizaun istaa quu ka
danuma a, maupatain aipa suktduu ithaan naminbananaz tu lumagqta.
Niang dau mailantangus bunun gqalmang pasungkaviaz, malvasvasang
dau ka Bunun tu lumaq ihaan ispuus mai-asangta, ukang amin a bunun
patantutungu. Kaupang i tastu madaidaingaz siin tastu tais-aan a saqa-
lan. Maquza’ dau ka baia tantunguan 1 duma tu bunun, maz-av amin
amin saduan 1 nitu saigalan tu bunun.

Dungzavin a namin-aki siin naminbai tudaukdauk taqu baita tu:
Sia suu Pima a naminbananaz.” Tudipin a baia mingansiap tu, na tuza
qana aak tu nasizaun naitun mapin-uni ki inaitun uvaz-az tu binanau-
az?

Paimimiing a baia tangis, luluklas istaa is-aang tamatina tu: “ I-isaq
amu tamatina, mavia amu nanitu maqgansiap tu nasizaun aak mapin-uni




nitu saqalan zaku tu bunun tu pinilumaq i1? ” Uka duma bunun namaqtu
sinadaan zaku i-iti. Nii aak amin maqtu musbai. Aupa nii aak ukiliman
1 namulumagq tu daan.

Qasivungin a bai thaan bananaz ta tu lumaq, maaq dau ka naminba-
nanaza duanduan uka ilumagq, ihaan aipa ludun muskun i duma banan-
anaz qanup.

Maaq dau bai ta ngaan a tupaun tu Aquz. Maqtu aipa tupaunin tu
minintinalu. uvaz-azang aipa udananin i tina, lusqa dau istaa tina taus-
uvaz-az 1 dusa uvaz-az, Aquzta a, siin nauba nanaz tupaun tu Sipal.
Kingna inaita tama ka binanau-az tu matazin intaa tina. Maaq istaa kin-
ingnaan a nanuin tu haizin tas-a madaingin a uvaz-az. Maaq dau ka
uvaz-az a bananaz, mataimang tu maluang, lusqa tu madaidaz i altangu-
san 1 pantamaun ta binanau-az tu atitikisang tu uvaz-az.

Mahagbung a kiningnaan binanau-az malka Aquz siin isiata masin-
auba ta, kaupa istaa isiata uvaz-az a kazimaun. Maaq 1 maun qaising a
vailun istaa dusa uvaz-aza pihaan tansiki. Maaq i haiza tama ilumaq a
pinhiva a pantinaun a masihal malka Aquz siin isiata masinauba.

Nii a tama madas 1 uvaz-az daing ta munquma siin gqanup, aupa
mapaitung aipa kuzakuza. Nii amin aipa dasun kasui, aupa nii istaa
hubung madaisuu, diaqis mapinkaz-av saduan i duma bunun tu mavia
haiza maupati tu uvaz-az dasun.

Qabasang madia maupata tu uvaz-az, tupa dauka madadaingaz tu:
Aupa tis-uni tuksisia dau ka siduq mapasiza, pagpun masamu dau ka
maltais-aan mapasiza, maaq 1 namapasiza tutupa a, na tu-as-qazun i
diganin, nataus-uvaz-az dau ki nitu mabaisuu tu uvaz-az.

Tumimiing a nauba nanaz taqu ki Aquz tuqas ta tu: “ Nii qana mita
tama tina matusamu mapasiza i, mavia ata tu masthal a tal-aian ? ”
Antalam a Aquza tuqa sa : “Nitu qalmang mali-aza bunun, na-ulaan.”
Asnii a Aquz tugasa mapatan-a ki pantinaun ta, daiqis istaqu istaa pan-
tinaun ta, napi’piun aingka maludagq.

Haiza tu tastu sanavan, saduu dua ka tama ki Aquz siin Sipal uvaz-
az, mavia dau tu nitu manaskal a is-aang. Miliskin a tama tu, duuq 1
mililiskin aingka inaita nastina? Luklasan istaa ka Aquz siin Sipal tu:
“zainin!”

Maskakiiv a tama naita tu; “Namunhaan aak linpang kasui, lauq
natalmadia i-ita kuzakuza. Asa amu tu tan-a ki pantinaun ta qalinga.



Pakasihala i imuu masituqgas ta ilumagq ti, katu pakahau.”

Talmadiain a qani-anan, niang a tama sailumaq, maaq a pantinauna
a minkauktu sin saduu naita. Tingmut a Aquz minkailas, iskalunan
binanau-az ta Aquza mama ki batagan munhaul munsulan, minsumain
a iskalunanang papitia ki gqaisang, mahanat i sanglav pan-aian, nii dau
aipa pal-uun. Tupa dau ka pantinauna tu; Muu a pakuzkuzaun ilumagqti,
aupa muu a taimilumag, lusqa aam minudazu lumaq ti. Sadui muu inaak
inadas tu uvaz-azun, mataimang nitu ismamaaz, nii a hubun mabaisuu,
nii aipa namaqtu sisdangun 1 tastuluma ti. Maaq 1 qainuin a pantinauna
davus a, mastaan aipa tu masu’nuq saduu ki Aquz siin Sipal, tu-asqazun
istaa tupa tu: “ Sanmatazang amu!” sisipulunang istaa mahau tu;-
“Mavia pinit-ia tu gansubanan? “ “Mavia ka tu nitu pimuzun?” “ Mavia
lumagq tu nitu piningzavun ma-asik?” “ Mavia Sipal tu nitu palinggau-
lun?...” unisin a, napinsaqtuun aingka pantinaun pakan-ugsang haan
sinbalung, maaq nii a nii dau aingka pakaunan, nitu palinqaulun, piha-
nun aingka dalaq nastu pasabaq tastu magmut.

Tupaun Aquz tuqas ta ka Sipal nauba a tu; “ Na mudaan ata kilim 1
imita tama, maaq 1 nii mudaan lumagq ti a, namusqa sata iti mitsauqzang.
Asa sata tu kamimiing musbai. ” Maaq a Sipal nauba a masmuav tu
ma-uva pisinkuas. Tumantukun Aquz tuqas ta Sipal nauba a taqu tu; “
Asa aas tu nitu tangis, maaq i tangis aas a, natan-aun i pantinaun,
nasinapun ata pantinaun ta damuun, napataz uaata ma-anak, nanii sata
magqtu ukiliman 1 tama.” Antalam a Sipal naubaa tu; “Nanii aak tangis.”

Atikisang a Sipal naubaa, maqtuang a Aquz a tistavuk mama istaa.
Kilimun Aquz tuqgas ta sin-amaang nastina ta istaa tu tavuk a. Amugqis
tagtizun nastina ta ihaan sikving i sapalan, matuqalputin a tavuk, maqa-
siv a tavuk, tu-i-isdul sakun, haizang a katkat ta’ki sikdat ihaan tavuk ta,
maisna haan tinatbang a niang aipa pinas-aq.

Tistavukun istaa ka Sipala mama. Tangis a Sipal a, pusasauntu a
bantas siin ima na-asa dau aipa munastu, asnitu amaun mudaan. Atiki-
sun Aquzta bazbaz tu; “Na kilim ata tama mita, nii ata lumaq, aupa nii
a pantinaun mazimatia, nii sata pakaunan, na qauqzang ata mataz.”
Siza ka Aquz 1 tabuil, iskauna hiku Sipal ta, na-isi-ail 1 istaa.

Kamimiing aingka maisna saan sungus lumaq musbai, ilumaq a
patinauna, nii aipa maqansiap usbaianin aipa dadusa uvavaz-az. Nii a
Aquza maqansiap tu i-isaq a tama kuzakuza. Lusqatu ganglas a tama




tataqu istaa tu inaan aipa mantansipal ludunta muskun duma bunun
malkalulukis. Paqgpun niliskin aipa tu namusaupa tasipal vanglazta
musbai. Amaun istaa Sipal naubaa muntasipal kilim 1 tama.

Matabak a Aquza liniqaiban bunun tu daan, makuis dau ka daan
angaqai-an 1 bunun, dunduan na sa tu tunhatal, aupa uka dau duma daan
nalagaiban. Masabaqin a inama Sipala isaan hiku Aquzta, saitaan dain-
gaz a Aquza mudadaan. Nii aipa mal-uu mudadaan, miliskin aipa tu
na-asatu isanang ismagmutan tu tanangaus ukiliman i1 tama. Maaq 1
madumdumin a diganin a, natispising a Sipa naubaun, nabuntu aipa
tangis tastu igmuut, ansasuu tu nii aingka madas i singqal, namusqa
laphav ihaan ludun.

Haiza gana hugku, nitu mangaz-aq, lusqa tu makunbu daingaz.
Lusqa tas-a daan nalagaiban muntasipalta. Kinus-aan dusa qaul qutmu
mapasal ispalanqai ki malkakalukis tu bunun tasban. Ingtunun Aquzta
saduu ihiku tu Sipal nauba, amugqis maputniq aipa masabaq. Miliskin a
Aquza tu, namavai a dusa tavuk sinkus tun tu tamasaz. diaqis kamim-
isgang hatalta musuang a tavuk sinkus, niqu namuqalqal a naubaun
panahungngku nastuta pasziq mataz? Haza gana valu, sibutbutun istaa
siza, ugnaun istaa ka tavuka pisqut maluqusluqus. Amugqis anpalkavun
istaa ka nauba. Bazbazan Aquzta nauba Sipala tu; “Itasipal a tama mal-
tatalain mita, natunhatal ata tasban muun tasipalta, nii pising. Apaq!
Apaq! Nii duu i pising aas. ”

Kapakapa a Aquaz isaan quaulta, tanavanan ima talisqut i sinkus
tavuk, vili ima a katdikus 1 gaul. Nii aipa saduu ki hatal nastu, aupa
natisha’ha. Sia istaa itasipal a saduan. Kitngaa istaa bantas kukulkul,
saitaan daingazin a hubung istaa, luvusin a paitiduan tu qaula, min-
madukuin a Aquza. Minsalpu istaa is-aang. Tinliskin aipa tu maisnava
qabasang a nastina intaa ki sintusasaus;

Haiza tas-a galua
Ansaqgan bainu

Nitu magtu ansaqan
Lusqa tingaiding.

Pinnuquun istaa ka Sipal nauba, tupaun istaa tu; “Isnavaak aas
sinpaisnava ki nastina zaku tu sintusasaus. Asa aas tu kilalaviku



tusasaus. Kailasa! Niin apaq!” Kitngain aingka tususulu tusasaus.
Nii aingka misbu’ pakitsusulut tusasaus a, kama niin a Aquza
mapising, nii aingka niapniap a, dungdavin aingka iskatasipa.

Sihaisqang a Aquza sunbang tu kaindapanin aipa dalaq. Saungun
istaa ka valu ma-uman. Luvus daingaz istaa hiku, saitaan amin a Sipal
nauba. Luvusin amin a tavuk. Aupa mamangun Aquzta ka tavuka
mapakahapav 1 valu mapisqut maluqus.
matudanggasin a bantas nauba ta.

Haiza gqana dau ka makukulut lukis tu bunun anqai, luklasan aingka
ki bunun ta tu: “ Kammaq samu mun-iti tu, namaaq muu palkadaan iti?
Kavavaa mudaan musuqis mulumaq, nalusqa amu unisin ismagqmu--
tan...” Antalam a Aquz istaa tu: “ Uninang suu patamaun. Mun-iti aam
kilim 1 inaam tu tama.”

Tupaun aak tu Aquz, inaak a inamaun a inaak masinauba, tupaun
istuun ngaan tu Sipal. Manququ aam, maaq naam tama a tupaun ngaan
tu Hamul. Duuq 1 saiqaal aas istaa? Duuq 1 mapaisaduu amu gaba-
sang?”

Saduu dau ka bununa dadusa atikisang tu uvaz-az, maaq a kama
madain tu binanau-az uvaz-aza a mama dau ki atikisang tu bananaz
uvaz-az. Tuapun bunun ta ka uvavaz-az tu: “ Maisna-isaq-amu min-
suma?” Antalam a binanau-az uvaz-aza tu: “Maisna haan aam Mag-
saimanta minsuma.” “ Mavia amu tu qalmang mudaan, nakikilimun
amu laupadau imuu tina? ” Qalimudung a nauba ihaan tavuk kunbu,
mapising saduan 1 nitu saiqalan tu bunun, ihaan aipa tavuk makusia
dusa bantas kantutudaq i tuqas istaa , sintupa dau tu kavavaa mudaan,
kain tu pababazbaz 1 bunun ta.

Tupa dau ka bununa tu: “ Tinan-a aak tama muu, maszang idingalan
1 kuzkuzaan zaku. ” “ Na-adasuk amu laupadau mun-ita kilim, maaq 1
nii haip ukiliman a, na-izami-anuk amu haip sanavan mapasabaq. Nii
amu magqtu talimazav inatatun masabaq, aupa na-iskazhavun amu,
ansasuu tu nalusqa amu munghav ihaan ludun daingaztun, lauqu mit-
kuas mataz.”

Dungzavin a diganin isdumdum. Tupa dau ka bununa tu nasiza aipa
saang pistaba, na-isiuq nalagaiban tu naita tu daan. Saduu a bununa tu
mamuquin a binanau-az uvaz-aza mamama ki bananaz uvaz-azta.
Tupaun bunun ta binanau-az uvaz-aza tu: “ Duuq zaku lahuvai suu




mama nauba sun tun? Aupa madiang mita na-inudadanan, na-asa tu
kama mataliskangang a tu tikis a inudadanan, nanii sata maqtu pana
misqang dantun masabaq.”

Tikisun binanau-az uvaz-az ta pakisniap i nauba nanaza tupa tu: “
Na-amaun aas pantamauntun, aupa na-ismagmutan sata ihaan daan
misqnag, nanii sata usaduan i tama mita. ”” Nii a nauba nanaza antalam,
lusqa matutaimang ihaan tavuk kunbu, nitu bisukbisuk.

Saungun tugas nau-azta ka sinkus tavuk, punastuun istaa nauba
nanaza. Tinkaungkaung a bununa tistavuk mama ki uvaz-azta. Nii dau
ka nauba nanaza bisukbisuk ithaan bunun ta tu hiku, aupa maz-av mapis-
ing 1 na kahaun bunun ta. Miing dauka tuqas nau-aza miliskin tu,
namapising a Sipal naubaa, aupa amaun i nitu saigalan istaa tu bunun.
Madiin a inudadanan, madumdumin a diganin. Tangisin a nauba
nanaza. Miliskin a tugas nau-aza tu lauqu masauqzangin aipa, tupaun
istaa tu: “ Augzangin aas? Nii angis 1 namuskun sata tama maun
unisin.” Minsusuuz a nauba nanaz a tangis, vistuvistu istaa ka bantas
siin 1ma, nitu dau isdadauk. Minsalpu a tugas nau-aza. Tupaun istaa ka
naubaa tu: “ Auqgzangin aas?” Nii a naubaa antalam, maszang tuza
iskaan tu na-asa santauhul. Tangis dau ka naubaa taqu ki isiata masi-
tuqas tu: “Piis!”

“Pantamaun! Patamaun! Punastui dau ka nauba nakun! aupa na-
asin dau aipa laupadau misdul. Nalusga aipun situ’tu ithaan isuu hiku.”
Pidaingun nau-az uvaz-aza ta bazbaz. Punastuun bunun ta ka inamaa
uvaz-az nanaza mapa-isdul. Minisdulin a, ugnaun istaa tistavuk mama
haan isiata hiku. Matalaq a bununa saang mapistaba na-isiuq 1 daan.

“Uvaz-az! Isana aas ngaus naak mudadaan, aupa nazaku a masiuq
1 daan, asa aas amin tu mananulu mudadaan, biaqis tiskaupat, maaq 1 nii
a ,na patustus a bantas sun. Maaq 1 saduan tu maszang sinkus a, asa nitu
kadapanan, lauqu ivut naingka, maaq i kadapanan suu a nakalatun aas.
” Mamuquin dau ka nau-az uvaz-aza, lusqain aipa mudadaan susua,
listutudulin, pantuaztuazin amin a isiata inudadanan. “ Uvaz-az, katu
masaba, na niin ata zaav tu naka-dipin. Natingquza muu tama dis saduu
muu tu minsuma samu mun-iti.”

Taunahanin aingka talugan a, laupang dau ka kuzakuza tu bunun
minaun i paitusanvan, itain aingka maltitingas 1 nipun, quu davus, mali-
put i tamaku maun, muskun dau ainka paqaqainan, muskun tusasasaus.



Aupa mal-uin dau aingka amin.

Uka singqal ithaan langga’ ta, musqa aingka kaupa sanavan pisdua
ki lukis malusapuz, na-isnuduan naita, na-ispisingal naita tastu igmuut.
Maagq a ti’bu a sanasiin luvluvta kalinluvluv, ukain dau ka gatibing, aupa
matuusin amin dau ka langqga’ tibu’, lusqain dau ka mintusapuz tu
bununa malipisin amin a mata pis-u-usaq. Aupa tibuan amin aingka
ihaan lumaq langga’ ta.

“Mavaivi naak takna sanavan a tinaisaq, mataisaq aak tu mapisih-
alun dau ka kiningnaan naak tu binanau-aza saipuk ki inaak uvaz-az.
Manaskal dau ka inaak a is-aang. ” babazbaz dau uvavaz-az ta tu tamaa.
Musqa dau isiata mata sizaun i itasipal tu singqal sapuz. “ Magmutin a,.
haizaang bunun musaupati masiug.” Antalam dau ka duma bunun tu: “
Nanu haip sanavan tu madaduu masiuq, aupa nii a buan masinggqal, aiti-
kis amin a luvluv.” Niang aingka masabaq, nuskunang i-ita paqaqainan.

“Simaq samu i-iti tupaun dau tu Hamul Manququq?” *“ Zaku” Anta-
lam a tama ki uvavaz-az ta. “Mavia tu nii niapniap tu i-isaq uvaz-az hau-
zavhauzav?” Tingquza a Hamul a mindangkaz, matutaimang saduu ki
isiata dadusa uvavaz-az. “ Maaq 1 uka amu saqaal i dadusa uvavaz-az
tun a, nadasuk gana aingkun muhaan inaak talugan 1?

“Tama! Tama!” tindangkul a Aquza munhaan tamata istaa,
taikalpuun istaa tamaa paimangmang tangis, silibaun tama ta Aquza
taikalpu maliba, nii a Hamula ubabazan, lusqa pis-usaq, tinliskin aipa
isiata takna sanavan tu sintaisaqa.

Maputnigang a nauba uvaz-az ithaan bununta hiku masabaq. “Isaq
suu nauba Sipal? ” Antalam a Aquz uvaz-aza tu “Amaunang laupadau ki
patamaunta.” Undipaun Hamulta masuang a tavuk sihapav maliba.tupa
a bununa tu:* Kavavaav a uvaz-azun mapakaun, niang aingkun langat
minaun 1 atikis tu gaising. Naitun ngausun mapit-abuq mapakaun, asa a
uvaz-az mita tu nitu pisauqzangun, namihalang aingkun.” Tinsuu a
Hamula siza ki sinangkunin tu qaising siin pan-aian mapulaung ihaan
sukui. Pinkailasun istaa ka bananaz Sipal uvaz-azaa. “Uninang suu
Lumav nauba masatu inaak uvaz-az mun-iti. Siza ka Hamul 1 davus
mapaquu ki Lumav ta. ” Aupa maszangin a bununa maipiqumis 1 isiata
uvaz-az.

Pususugsuq a uvaz-aza maun i qaising, maszang dau nitu paikaunan
1 qaisin tu bunun. Aupa mastanin dau aingka tu masauqzang daingaz.




“Nanu naak haipa is-aang tu nitu maliduduu.” patataqu a Hamula
takna sanavan isiata tu sintaisaq: “Mataisaq aak amin tu, matakunav
dau ka ailtangusak tu binanau-az i tavuk kauna saan zakuan. [tu mahau
a daqis sana zakuan katsiqut, tisling naak a is-aang a, tispalkav aak,
ukain naak ka tudul. ” Haip ganian a pihanun inaak is-aang mililiskin.

“Kuslatang suu.” Antalam a Lumav: “ Tupaun bina zaku tu kaang
tinsuu kingna ki binanau-az ta, masaa aas siza, nitu tis-uni isuu ank-
anak tu uvavaz-azun miliskin.”

Taqu a bunun a Hamul ta tu makuaq dau aipa usaduan i uvaz-az
tun. Tudiip a tunganin a bununa hiqiv 1 gaqu, namusugqisin muntalugan
mal-uu a, tauna haanin aipa hungku daingaz, sia dau ki kaihatalan naita
tudiip tu laupang mun-iti a. Hiva dau ka bununa tuqabin ihaan kinuz i
batu daingaz, asnitu patingquza ki kamimisqangang kapakapa ihaan
hatal tu uvaz-az. Kapakapa dau ka tuqas nau-aza tasban 1 lusqga kinusi-
aan dusau sinpasapal tu talum tu hatalta, maaq i lusqa aak tisqa sansuma
luksa, nalusqa aingka tingquza, lauqu namugalqgal aingka maisna haan
hatal dadaza ta pananastu pasziq mataz.

Magmut daingazin, qalmangqalmangang a kiningnaan tu binanau-
aza 1lumaq. Aupa masmuayv aipa tu makauk’tus malka ailtangusan tu
uvavaz-az. Maaq i maun qaising a, vailun istaa aingka pakaun, maszang
mapakaun 1 tulkuk siin asu, lusqain aingka dadusa sinansiki maun i
sinpaiqusilin tu qaising siin pan-aian, nitu dau pakaunan i titi. Nii a kin-
ingnaan tinaka kilim intaa. Miliskin aipa tu, lauqu isagang aingka lau-
padau inata hauzavhauzav asnitu mulumaq kuzakuza. Palusukudan
istaa ka hilav masaqdil, tupa aipa tu: ““ Langat 1 uka naita tama ilumagq,
napalusnatauk aingka haip sanavan mapasabaq, maaq i nitu paunta
mapinsaq tu a, naminanaam aingka gabasin nitu tan-a babazan zaku.”
Munhaan aipa sapalan ma-iup matasqu i tinghui, tautakzang aipa haan
sapalan masabag.

Untatauan a tama ki dadusa tu uvaz-az masabaq, mus-anang dau ka
Aquza maputniq masabaq. Nii a Hamula usabagan, masalpu’ istaa
1s-aang milikin 1 dadusa uvaz-az tu tail-aian. Saduan istaa Aquz uvaz-az
tu tinququza masabagq, tu-anak aipa tupa tu: “ Au dau uvaz-azun, ukain
a tina, maszang 1 minintinalu tu uvavaz-az uka-anin tamatina.”
Paimimiing aipa piskaibi’ tangis. Tinliskin aipa amin maibinanau-az
sintukakiiv istaa qalinga tu: *“ Pisihalav a imita dadusa uvavaz-azun



saipuk, sauhaan madadaingin aingkun. Nakailakinanang dau aingkun 1
ukain a tamatina....

Tanbunguan a Aquz a sin-ama istaa sanganang nauba Sipalta tu
tavuk masabaq. Miliskin a Hamula tu: “ Tupi gabinunin ailtangusak ta
ka tavukun? Isaq aingkun ukiliman istii tu?” Maputniq amin a Sipal
uvaz-az masabaq. “ Hubugang aipun tu mudaan a altangusak binanau-
aza, naniang Sipalun saqaal 1 isiatun tina.” Lusqa istuun tina taus-uvaz-
az a, nitu talpia tu qanian a matazin.

Magqansiap a Hamula tu maaq a tavu ka qainabinin 1 tatini istaa tu
miqumisang, samangmangan a tavuka saduu tu magaspan daingazin,
maaq a maitiqus qabasa a muslipin amin thaan tavuk ta, tu-u-uniang
qaidang sakun. “Tupi inikma-aiun tatini ta ka tavukun mama ki Aquz
uvaz-aztun?

Samantukan Hamula tavuk saduu. “ Tupi sinsaiv aipun nastina naak
tu laupang naak a ailtangusak anbubuut? Mavia aingkun namagqtu
usizaan i tavuk ti? Ini-isaq aingkun ukiliman istuun tu? ” Aupa panpun-
gulin a Hamul a tu isauq altangusan ta magabing, nanu dau tu maisna
tudiip tu mudanin a binanau-az a. niin a tavuka sagnaan saduu.

Maagq a tavuka a, kinusaian 1 kaliiv matindun. Maszang matindun
1 mita Bunun hulus tu talmadia a matindun. Pibangkalun dau ka tavuk
pusuta mataqis, istagaisan i dusa singkus ihaan dadaza, kama mushalan
tu tikis.Aupa ki namaqtu a tavuk a tikuun isdudung tu uvaz-az ta bungu.
Maaq i qudanan a, maqtu tungabinan i qudan, maaq i maluvluv a, maqtu
istaqdut 1 luvluv, maaq 1 makazhav a, maqtu amin mapinangqgat 1 inama
tu uvaz-az ta. Asa dau ka dusa singkusa tu maqunduq a tinaqisan, aupa
na-is-ama ki uvavaz-az.

Isngungunu dau ka tavukun isaiv 1 uvavaz-az, sintupa dau tu na-
anbubuut amin i sinaivan tavuk ta ka uvaz-aza, namaszang madadain-
gaz tu natistavuk mama ki uvaz-az. Maqtu dau amin a tavukun ispa-
simul 1 duna bunun, uka tupaun tu samu. Lusqga tu asa suqaisun dis tun-
ganin ikma-ia, masamu nitu masugjis.

Maaq a mama uvaz-az a kusian tavuk paisna hanun kusuan uvaz-az
ta masubu maluqus. Maaq a dusa sinkusa a, tas-a maisna tina tu tanava-
nan va-u, tas-a, pakusnasanun tanavili, anqai ki tina kanum, mubalat
haan tina ta tu tisqutan, thanun uvaz-az ta tu bagan maluqus. Kaupin 1
uvaz-az ta tu bungu, ima siin bantas a malhahapav inata. Maaq a

uvaz-az tu kanum a isaan tina tu hiku, maqtu a uvaz-aza utanaan i tina
babazbaz tu galinga siin is-aang i tina ta. manangqat a mama tu bunun
siin inama tu uvaz-aza.

Maszang tuza lumaqa tu, haiza a tatavi, haiza a sinbalung, haiza a
banin, haiza amin a qaqaitmalan 1 uvavaz-az siin pababazbazan naita.
Thaan a uvaz-aza hiku tina ta matas-I ki paitu anak-anak tu lumag, i-i’ta
aingka maputniq masabaq, uka a kaipisingan.

Kuzakuza a tina isaan quma, isqailiun intaa ka uvaz-aza, paun dau
ka uvaz-aza sulqut makaiha’haan kanum, maqtuin a tina nitu mal-uu
kuzakuza. Maqtu amina tinaa mapakaun i uvaz-azta su’su, nii a uvaz-
aza mitsauqzang. Nii dau ka uvaz-az panqautupan 1 hulus, aupa manan-
gqatin aingka thaan tavuk kunbu ta. Qanglas dau ka uvaz-az ihaan tavuk
ta situ’tu’ mutaki; maaq i1 punastunin a uvaz-aza a,maaq a tavuk a
ispasapal haan dalaq nastu, na dangian uvaz-az ta masabaq, maaq nii a
1-ita pisqaitmal. Pagpun mahaipi a tavuka minkamuus, mintagdung
minbutu muligliq.

Matutaimang a bai Aquza isaan baning misnudu, pis-u-usaq aipa
miliskin 1 liniqaiban istaa. Samantukan istaa ka kinaiha tavuka saduu,
putusputus a ngulus babazbaz. Unisin a, maisna saan tanbunguan siza ki
kaukaunan, malsapaqin aipa kakaunanta, siza ki qunghung mapistaba ki
kakaunanta, isqaitun supsup a kakaunan, pistitibu’ a kakaunan. Manas-
kalin dau ka istaa is-aang, samantukan istaa ka tibu’ ki tamakua. Pisda-
daiza aipa tusasaus tu:

I-au amu uvavaz-az, nitu masalpu madadaingaz!

Au dau aam, maszangin sintatakunav, vailunin.

Inisaan amu hiku naak silagsilaq.

Inisaan amu hiku naak pisqaqaitmal.

Inisaan amu hiku naak sitaki, sikbu.

Inisaan amu hiku naak maisabagq.

Inaak hiku mai-uni imuu daisiq.

Inaak hiku mai-uni imuu sinuk.

Inaak hiku mai-uni imuu unanataan.

Inaak hiku mai-uni imuu kakaunan.

Inaak hiku mai-uni imuu al-u-uan.

Au dau makalhut a hiku, niin maqtu tautakdangan muu.

Maszang samu luqi kusbain zakuan, lusqain aak untinian.

Niin samu tindadangkul han naak hiku.

Niin amu pisqaqaitmal han naak hiku.

Niin samu maputniq masabaq han naak hiku.

Niin samu tisqaqainaz saan hak hiku.

Au dau, untinianin aak laupakadau

Maisna tingmut sau sanavan, lusqain aak sivahangan muu

Kaupin kakaunan ti a sunkavaizan zaku

I-au amu uvavaz-az, nitu masalpu madadaingaz!

Tibabangbang a sapuz saan baning ta, maltatalang bai Aquza
uvavaz-az istaa tu namulumagang mintivi istaa. Laupang a diganin
isdumdum, katupain aipa tu misqang magmutin. Miliksin aipa tu ukain.
gana uvavaz-az namulumaq mintivi istaa, munsaan aipa sapalan tautak-
zang masabaq. Tibabangbangang a sapuz, manangqgat a lumaq dangian i
bai Aquz ta masabaq. Matataisaq dau aipa tu siza dau aipa tavuk ta
mama ki uvavaz-az istaa, maqainan dau ka siata is-aang saduu ki
uvavaz-az, lusqa tu nii aipa tispalkav, maldaukang tu maltatakzang ma-
sabaq isaan sapalan istaa.

“ Azaq suu kulaliun kaihadav haan isuu sapalantun tu? Istakunav i,
niin aipun maqtu ikma-iun, kulalin, maqasivin...! Saduan 1 uvavaz-az tu
kulangsitin a tavuk, na-umanun naita mahuvaiv 1 manau-az tu hagqil
matakpdat. ” Haiza dau ka bunun a masisipul istaa thaan isiata tainga.

“Nii aipa maqtu sizaun matakunav!” Antalam a baiAquza ““ Nii aipa
maqtu umanun, maaq i umanun muu a, naludaquk amu, nanii amu pung-
kunbuuk inaak lumaq tun.” Minsalpu aipa, amsasuu tu kaivakaiva isiata
ka is-aang tan-a tu na sizaun uvavaz-az ta a tavuka ma-uman matakunav.

Haihaipinin a, aminun istaa uvavaz-az mas-anpuk, taqu naita ki
kinaiha istaa tu tavuk tupa tu: “ Nii aipa galmanggalmang tu qaimang-
sut, is-a-ama aipa uvaz-az, in-ita amin sata taldaing.” * Isiang aipa inaak
nastina sinpa-adas tu sizaun aak nas-akiang muu.” Atikisun istaa qalinga
bazbaz tu: “Maikusia amin aak istuun mama ki aki Sipal muu, siin tama
muu, pantamaun muu, pantinaun muu. Thaan amin aingka tavuk tun
miniqumis, maqis uka tavukun a, lauq lusqa aingkun taikazhavun miha-
lang mataz. Isia aipun uvavaz-az naak tuun tu luamq sihal, maszang i
sinuk, takdadaan 1 talikukaz.” Pagpun asa a mailumaqun tu pisihalun
saipuk, nitu galmangun mapindikla matakuniv, aupa nasaduduanang
imuu tu uvavaz-az tu minaupatia qana a mailumaq muu qabasang.

Masingav aimin a uvavaz-az i bai Aquz ta tu: “Isaqin isuu a qabasang
lumaq laupadau?” “Makuagin isuu a mailumaq? Duuq i tutataki-ang?
Duuq 1 maqasdivang?”’

Isaan a uvavaz-aza ngaus i bai Aquz ta masumal maqaqgainan. Kala-
vkalav a bai Aquz a isiata bungu antalam tu: “Madaingazin aak, pan-
pungulin aak tu pi-isauq nastina naak a tavuka madainpus. Ansasuu tu
mululusqu aam gabasang isaan asang ludun ta, lauqu paina-isaqin
pasiqalqal, duuq 1 istakunavin 1 maimadadaingaz naak ? Niang aak
sagna saduu ki maitavukang naak.” Mindangkaz a bai Aquza munhaan
kinaiha tu tavuk ta mapaspas, pispunhu’ a tavuka, saliqagasivang
sakun; Siza aipa talum makatkat 1 mabulsukin tu taki.

Atikisin a sapuz isaan baning, natitisqu’in a sapuz, mungain tutuza
musqu. Matuldulin a bai Aquz a, asin dau masabaq. Samanutkan istaa
ka tavuka, lusqa dau aipa utan-aan i ma nas-Sipal ta tu qalinga, maqa-
inan dau tupa tu; “ Au dau aas, untinianin, nitu maszang zaku muskun i
tamatina ihaan mai-asang ti miqumis. ” Antalam dau ka bai Aquza tu:
“Sipal takiang aas, maipiqdiang zaku, niang miniqdi, kangausin
mudaan musaan tamatina ta. Naludaqun aas tina ta tutupa, aupa nii aas
tan-a babazan, ma-uva tu tapising kuas.” Thaan a bai Aquza tavuk ngaus
tu tinitini bazbaz a, makinmangmang aipa maqainan. Tupa
tu:“Kuslatang aas! Kuslatang aas!”

Saduu dau ka bai Aquza tu, namusquin dau ka sapuza, maszangin
qusulm tu titisqu, ukhivunang istaa ma-insun a lukis mapunkunbu’ haan
baninga, lusqain a lumaga ukmuzan i tibu’. Matudulin a bai Aquza, siza
aipa gabang mabhilhil. Mataisaq dau aipa tu, minsuma dau ka hutung,
madas 1 inaliv mapaska istaa, tupa dau ka hutunga tu sizaav suu ka
sisaiv naak inalivun, nakaunun suu haan daan. Nadasuk aas munhaan
mai-asang, ita suua tamatina siin nauba Sipala maltatala suu. Katu
pima-azun, biaqis kamimisqang daan tun pavaian i kakaunun. Manahip
dau ka bai Aquza antala ki inaliv ta.

Tatangis a uvavaz-a kikilim i bai Aquz ta, kaupin dua tavuk taa
babazbazang miliskin tu; Mudaninin! Namalkamaqang aak iti? Mu-
danin amin a taklulumagq ti tu bunun....

